
ПІРМАНОВА Салтанат Базарбекқызы,
№188 мектеп гимназиясының физика пәні мұғалімі.
Алматы қаласы

ОРТА МЕКТЕПТЕ ФИЗИКАНЫ ОҚЫТУДА ОҚУШЫЛАРДЫҢ СЫНИ ТҰРҒЫДАН ОЙЛАУ ҚАБІЛЕТІН ДАМЫТУДЫҢ ӘДІСТЕМЕЛІК ЕРЕКШЕЛІКТЕРІ

Қазіргі білім беру жүйесінің басты талаптарының бірі – оқушылардың сыни тұрғыдан ойлауын дамыту. Физика пәні ғылыми зерттеуге негізделген заңдылықтарды, тәжірибелерді және логикалық байланыстарды қамтитындықтан, бұл пән сыни ойлауды қалыптастыруға ерекше қолайлы. Сыни тұрғыдан ойлау физикалық құбылыстардың мәнін түсіну, заңдылықтарды өздігінен табу, дәлелдерді саралау, қорытынды жасау және баламалы шешімдерді салыстыру сияқты маңызды дағдыларды дамытады.Физика пәнін оқыту барысында оқушылардың сыни тұрғыдан ойлау қабілетін дамыту – олардың ғылыми дүниетанымын қалыптастырудың маңызды шарты. 1-кестеде сыни тұрғысынан ойлаудың кезеңдері мен мақсаттары көрсетілген. Бұл үдеріс оқушының құбылыстарды тек қабылдап қана қоймай, олардың себептерін талдап, дәлелдеп, балама көзқарастарды салыстыруына мүмкіндік беретін әдістемелік тәсілдер арқылы жүзеге асады.
Кесте 1. Сыни тұрғысынан ойлаудың кезеңдері мен мақсаттары
	Кезең
	Мақсаты

	Қызығушылықты ояту
	Оқушының сабаққа қызығушылығын ояту

	Мағынаны тану
	Жаңа мәліметтермен танысу, алдыңғы білімін,жаңа ақпаратпен байланыстыру

	Ой толғау
	Қорытынды жасау арқылы өз ойларын жеткізу



 Сыни ойлауды қалыптастырудың бір тиімді жолы – проблемалық оқыту әдісі. Бұл әдісте мұғалім оқушыға дайын заңдылықтарды ұсынбай, құбылыстың себебін табуға бағытталған сұрақ қою арқылы проблемалық жағдай жасайды. Мысалы, «Неге денелер әр түрлі жылдамдықпен құлайды?», «Жылу берілуінің қандай жағдайларда бағыты өзгереді?» сияқты сұрақтар оқушыны өздігінен ізденуге итермелейді. Мұндай тапсырмалар оқушының болжам жасауына, дәлел ұсынуына, қарсы пікірлер келтіруіне жағдай жасап, сыни ойлаудың табиғи түрде қалыптасуына ықпал етеді.
Сабақта ұжымдық талдауды қолдану да сыни ойлауды дамытудың тиімді жолдарының бірі. Физикалық есептерді немесе құбылыстарды талқылау кезінде оқушылар өз шешімдерін дәлелдеп, сыныптастарының көзқарастарымен салыстырады. Мұғалім бағыттаушы сұрақтар қою арқылы талқылауды тереңдетеді: «Бұл шешімнің қандай артықшылығы бар?», «Қандай жағдайда бұл дәлел жарамсыз болуы мүмкін?», «Бұл құбылысты басқа тәсілмен түсіндіруге бола ма?» деген сұрақтар оқушылардың ойлауын жандандырып, логикалық дәлелдеу мен сыни салыстыруға үйретеді.Сыни ойлауды дамытудың тағы бір ерекшелігі – модель құру және модельді бағалау. Физикалық құбылыстарды түсіндіруде модель маңызды рөл атқарады.Оқушыға дайын модельді қабылдатудан гөрі, өзіне модель құру мүмкіндігін беру – оның шығармашылық және талдау қабілеттерін арттырады. Мысалы, газ молекулаларының қозғалыс моделін сызу, жарықтың шағылу моделін құру немесе электр тізбегінің сызбасын өздігінен моделдеу тапсырмалары оқушының теориялық білімді практикалық модельге айналдыру дағдысын қалыптастырады. Оқушы жасаған моделін шынайы құбылыспен салыстырып, сәйкес келмейтін тұстарын анықтап, оларды түзетеді. Бұл процесс оның өз білімін бағалау, талдау және жетілдіру қабілетін күшейтеді. Осылайша, физика сабақтарында сыни тұрғыдан ойлауды дамыту проблемалық сұрақтар қою, зерттеу қабілетін дамытатын тапсырмалар ұйымдастыру, ұжымдық талдау жүргізу және модель құру сияқты әдістемелік тәсілдер арқылы жүзеге асады. Бұл әдістер оқушылардың тек білім меңгеруін емес, ғылыми негізделген ойлауын, дәлелдеу дағдыларын және өз көзқарасын қорғау қабілетін қалыптастырады. Сыни ойлауды жүйелі түрде дамыту оқушының физикадан берік білім алуына, ғылыми тұрғыдан ойлау мәдениетін меңгеруіне және өмірлік мәселелерге саналы шешім қабылдай алуына жағдай жасайды. Сыни ойлауды дамытуға арналған сұрақтар дұрыс қойылған жағдайда оқушы құбылысты терең түсінуге, заңдылықты анықтауға, болжауға және салыстыруға бағытталады. Әсіресе физика пәнінде құбылыстардың себеп-салдарын анықтау және болжау оқушының ғылыми ойлауын қалыптастырады. 
Кесте 2. Зертханалық жұмысты сыни ойлауға бағыттау үлгісі
	Зерттеу кезеңі
	Мұғалімнің әрекеті
	Оқушының әрекеті

	Мәселені анықтау
	Нұсқаулық бермейді, тек бағыттайды
	Мәселені анықтайды

	Болжам құру
	Жауапты айтпайды
	Өз болжамын ұсынады

	Тәжірибе жоспарлау
	Құралдарды ұсынады
	Жоспарды өзі жасайды

	Мәлімет жинау
	Тек қауіпсіздікке назар аударады
	Өлшеу, бақылау жүргізеді

	Талдау
	Жауап бермейді
	Нәтижені түсіндіреді

	Қорытынды
	Қорытынды тәсілін көрсетпейді
	Өз қорытындысын жазады


2-кестеде физикадағы зертханалық жұмысты тек орындау емес, нақты ғылыми зерттеу үдерісі ретінде қарастыруға көмектеседі. Оқушының әр кезеңдегі дербес әрекеті сыни ойлаудың негізгі дағдыларын: мәселені анықтау, болжам жасау, зерттеу жоспарын құру, мәліметті талдау және қорытынды қалыптастыру қабілеттерін дамытады. Мұғалім де бұл үдерісте ақпарат беруші емес, бағыттаушы рөлін атқарады.
Кесте 3. Физика сабағында сыни ойлауды бағалау критерийлері
	Критерий
	Бағалау көрсеткіші
	Деңгей

	Білу
	 Физикалық ұғымдарды,заңдарды білу.
	Жоғары – орта– төмен

	Түсіну
	Құбылыстың мәнін өз сөзімен түсіндіру
	Жоғары– Орта – Төмен

	Қолдану
	 Физикалық заңдылықтарды негіздеу арқылы өмірде қолдану.
	Жоғары– Орта – Төмен

	Талдау
	Мәліметтерді салыстыру, заңдылық табу
	Жоғары– Орта – Төмен

	Жинақтау
	Жаңа идея,модель болжам жасайды
	Жоғары– Орта – Төмен

	Бағалау
	Шешімді, нәтижені сын тұрғысынан бағалайды
	Жоғары– Орта – Төмен


3-кесте физика сабағында сыни ойлауды бағалаудың нақты өлшемдерін таныстырады. Әдістемелік тұрғыдан бағалау критерийлерінің болуы мұғалімге оқушылардың ойлау дағдыларын жүйелі бақылауға мүмкіндік береді. Әр критерий оқушы жұмысының сапасын үш деңгейде сипаттайды. Мұндай жүйе оқушыларға да өз ойлау дағдыларын бағалауға, әлсіз және күшті жақтарын анықтауға көмектеседі. Физика сабағында сыни тұрғыдан ойлауды дамыту – оқушының тек пәндік білімін ғана емес, жалпы ғылыми мәдениетін, дәлелдеу қабілетін, талдау дағдыларын арттыратын маңызды процесс.Қазақстандық авторлардың еңбектері көрсеткендей, проблемалық оқыту, зерттеушілік жұмыс, ұжымдық талдау және модель құру әдістерін жүйелі қолдану арқылы физика пәні оқушының терең ойлау дағдыларын қалыптастырудың негізгі алаңына айналады.
Орта мектепте физиканы оқытуда сыни тұрғыдан ойлауды дамыту оқушының ғылыми танымын тереңдетуге, дербес шешім қабылдау дағдысын қалыптастыруға және күрделі құбылыстарды жан-жақты түсіндіруге мүмкіндік береді. Сабақта проблемалық жағдаяттар туындату, зерттеушілік тапсырмалар ұйымдастыру, ұжымдық талдау жүргізу және модель құру жұмыстары оқушының ойлау мәдениетін жүйелі қалыптастырып, олардың білімді дайын күйінде қабылдамай, әр ақпаратқа талдау жасап, салыстырып, дәлелдей алуына ықпал етеді.Физика пәні табиғат заңдылықтарын түсіндірумен қатар, оқушыны ғылыми ойлауға үйрететін ерекше орта болып табылады. Осы ортада сыни ойлау әдістерін орынды қолдану оқушылардың өз көзқарасын дәлелдеуге, басқалардың пікірін тыңдап, бағалауға, балама шешімдер ұсынуға дағдыландырады. Әсіресе зерттеушілік әрекет пен модельдеу жұмыстарын жүйелі түрде енгізу оқушылардың шығармашылық белсенділігін арттырып, теориялық білімді практикалық тапсырмалар арқылы нақтылауға жағдай жасайды. Жалпы алғанда, сыни тұрғыдан ойлауды дамытуға бағытталған әдістемелік тәсілдер физиканы оқытудың сапасын арттырып қана қоймай, оқушыны ғылыми ақпаратты талдай алатын, дәлелді пікір айта алатын, өз шешіміне жауапкершілікпен қарайтын тұлға ретінде қалыптастырады. Бұл тәсілдер оқу процесін жандандырып, білім алушылардың танымдық қызығушылығын күшейтіп, олардың өздігінен білім алуға деген құлшынысын арттыруға айтарлықтай ықпал етеді.

